
sþ. 377. Tillaga til þingsályktunar [195. mál]
um hagnýtingu skelfisks.

Flm.: Sigurður Bjarnason, Jónas G. Rafnar, Guðlaugur Gíslason.

Alþingi ályktar að skora á ríkisstjórnina að láta fram fara í samráði við
Fiskifélag Íslands og fiskideild atvinnudeildar háskólans rannsókn á skelfisks-
magni við strendur landsins. Jafnframt verði athugaðir möguleikar á hagnýtingu
skelfisks til útflutnings og atvinnuaukningar í landinu.

Greinargerð.
Meðal flestra þjóða eru ýmsar tegundir skelfisks meðal dýrustu og lysti-

legustu matvæla. Er því víða lögð mikil áherzla á öflun þeirra og sölu.
Hér á landi hefur lítið verið gert að hagnýtingu skelfisks. Er þó víða ógrynni

af t. d. kúfiski og kræklingi á fjörum og við strendur landsins. Fyrir nokkrum
árum er þó hafin veiði og hagnýting rækju og humars. Greinir menn ekki á um,
að þessir skelfiskar séu hin ágætasta fæða. Hefur þjóðin þegar verulegar gjald-
eyristekjur af útflutningi þeirra. Voru árið 1959 fluttar út rækjur og humar fyrir
24.6 millj. kr. Árið 1960 nam útflutningsverðmæti þessara afurða 47.2 millj. kr.
Er vafalaust hægt að auka þessar tekjur verulega, þegar ný mið hafa fundizt víðar
við landið.

En í þessum efnum þarf að gera meira. Kræklingur og kúfiskur geta einnig orðið
verðmæt útflutningsvara, ef rétt er á haldið. Flm. þessarar tillögu leggja því til,
að rannsókn verði látin fram fara á magni þessara skelfiskstegunda og e.t.v. fleiri
við strendur landsins og möguleikum á hagnýtingu þeirra til útflutnings. Virðist
eðlilegt, að samráð verði haft við Fiskifélag Íslands og fiskideild atvinnudeildar-
háskólans um þá rannsókn.

Brýna nauðsyn ber til þess, að við Íslendingar gerum okkur ljóst, að atvinnu-
lif okkar og framleiðsla þarf að verða fjölbreyttari en nú er. Fleiri stoðir þurfa
að renna undir efnahagsgrundvöll þjóðfélags okkar. Öll náttúruauðæfi landsins
verður að hagnýta. Við höfum ekki efni á því að láta 1. d. skelfiskstegundir, sem
aðrar þjóðir telja verðmæta vöru, liggja óhagnýttar í hrúgum á fjörum lands okkar.
Þess vegna er þessi tillaga flutt.

Niðursuðuiðnaðinn verður að efla að miklum mun. Að því mun í senn verða
mikil atvinnuaukning víðs vegar um landið og útflutningsafurðir landsmanna
verða verðmætari og fjölbreyttari. Það er einmitt slík aukning framleiðslunnar, sem
ein er þess megnug að skapa þjóðinni raunhæfar kjarabætur og leggja traustan
grundvöll að framförum og uppbyggingu innan hins íslenzka þjóðfélags.


